Hoofstuk 13.
13:1-17. Jesus was die voete van die dissipels.

Die tweede hoofdeel van die Evangelie van Johannes begin net soos 1:1-18 ook met ‘n
inleiding of proloog. Jesus weet dat Hy moet weggaan en Hy het sy eie mense grensloos lief.
[1] Reeds voor die paasfees was Jesus deeglik bewus van die doel van sy koms, naamlik dat
Hy moet sterf om van hierdie wéreld af na die Vader oor te gaan. Hy het diegene wat in Hom
glo, Hom volg en sy stem ken (sy eie mense), tot die uiterste toe liefgehad (vgl 15:9,12) sodat
Hy sy lewe gegee het. [2] Jesus was besig om die paasmaaltyd waartydens die hagmaal
ingestel is, saam met sy dissipels te nuttig. By gewone etes het hulle gewoonlik met gekruisde
bene aangesit, maar by hierdie ete het hulle op hulle linkerelmboé& aangelé sodat die
regterhand beskikbaar was om mee te eet. Die lae tafel was in die vorm van ‘n U gedek en
Jesus sou aan die kop daarvan gesit het. Die duiwel het toe reeds die bose gedagte om Jesus
oor te lewer om gedood te word, soos ‘n saadjie in Judas se hart geplant. [3] Jesus is egter
geen weerlose slagoffer nie, maar deeglik en intens bewus van sy rol. Hy het volmag van sy
Vader ontvang om sy verlossingswerk te doen, en Hy weet dat Hy op pad is terug na sy Vader
toe. Jesus se bewuste taakvervulling troon uit oor al die pogings van Satan om dit hier te
fnuik. [4] Gedurende die ete staan Jesus van die tafel af op en trek die los mantel, wat
bestaan het uit ‘n lang strook materiaal wat oor die onderkleed gehang het, uit. Hy bind sy
onderkleed op met ‘n lang handdoek wat deur slawe gebruik is. [5] Hy gooi water in ‘n
wasskottel en beweeg van dissipel tot dissipel om die stof van elkeen se voete af te was. By
die Jode het voetewas as slawewerk bekend gestaan (vgl 1Sam 25:41), maar selfs ‘n slaaf
kon nie gedwing word om dit te doen nie. Jesus droog hulle voete af met die punt van die los
handdoek wat Hy omgehad het. [6] In die volgende ses verse word die voetewassing as
simbolies van Jesus se dood uitgelé in die gesprek tussen Jesus en Pefrus, die segsman van
die dissipelkring, reageer heftig nog voordat Jesus by sy voete uitkom: My voete gaan nie
deur U gewas word nie! [7] Jesus plaas die gebeurtenis dadelik in wyer verband. Later, dit
wil sé na Jesus se dood en opstanding, sal Petrus die volle betekenis van Jesus se optrede
verstaan. [8] Petrus weier egter volstrek: Beslis nie! Jesus se antwoord beklemtoon egter
die deelhé aan Hom. Dit is die eenheid van Jesus met sy dissipels en hulle deel aan die
gemeenskap met die verheerlikte Christus. Indien die voetewassing uitgelé word as simbolies
van Jesus se sterwe, sou dit beteken dat die dissipels deur daarin te deel, ook “daar sal wees
waar Hy is” (vgl 12:26; 17:24). [9] Die dissipels sien nou die intensiteit van Jesus se liefde vir
sy eie. Petrus gaan daarop na die ander uiterste: om seker te maak van ‘n goeie en groot
aandeel vra hy dat ook sy hande en gesig gewas moet word. [10] Dit gaan egter nie oor ‘n
fisieke was nie maar om ‘n bloot simboliese deelhé aan Jesus se verlossende sterwe. Die
antwoord van Jesus in 10 moet ook simbolies verstaan word eerder as om Petrus se
misverstand letterlik te probeer verklaar. Wanneer iemand eenmaal deur die geloof die sterwe
van Jesus deelagtig geword het (klaar gebad het), is hy eens en vir altyd gereinig van sonde
maar sy geloof moet ook nog ten volle in Jesus se dood deel, deur die voetewassing simbolies
te aanvaar. [11] Judas deel egter nie ten volle deur geloof in Jesus se kruisdood nie; daarom
sé Jesus: Julle is nie almal skoon nie. [12] In die tweede interpretasie van die voetewassing
(12-17) word Jesus se voorbeeld van diens beklemtoon. Almal se voete is gewas en die
dissipels moet aan Jesus sé of hulle verstaan wat Hy aan hulle gedoen het. “Verstaan” is nie
om maar net verstandelik te begryp nie, maar ook om Jesus se optrede vanuit sy verhouding
met hulle te aanvaar en te gehoorsaam. [13] Jesus beklemtoon die gesagsafstand tussen
Hom en sy dissipels. Hulle spreek Hom aan as Leermeester (rabbi) om hulle leerlingskap en
navolging uit te druk en ook as Here om hulle onderdanigheid te toon. Jesus redeneer van

1



die logies aanvaarde tot die onbekende. [14] As Hy as hulle erkende meerdere dan hulle
voete gewas het, hoeveel te meer het hulle nie nou rede om ook mekaar se voete te was nie?
[15] Op grond van sy gesagsposisie was dit nie vir Jesus nodig om hulle voete te was nie.
Maar Hy doen dit as ‘n voorbeeld of model van diensbetoning wat nagevolg moet word. Soos
Jesus doen, moet die dissipels ook diens betoon deur die liefde (vgl 13:34; 15:2; 1Joh 2:6;
3:3; 4:17). As hulle Jesus se voorbeeld volg, is dit nie maar net ‘n nabootsing nie, maar ‘n
bewys van ‘n hegte verbintenis, van navolging van Jesus. As Jesus wat die dissipels se
meerdere is, dien sonder om sy waardigheid te verloor, hoeveel te meer behoort die dissipels
nie te dien nie? [16] Die slaaf en die gestuurde bly die ondergeskiktes en moet gehoorsaam
wees aan die eienaar-stuurder. [17] Deur die konkrete doen van diens betoon volgens Jesus
se voorbeeld ondervind die dissipels reeds die vreugde (gelukkig is julle) as ewigheidsloon.

13:18-30. Jesus wys sy verraaier aan.

Judas is nie uitgesluit van die voetewassing nie, maar Jesus het alreeds daarna verwys dat
iemand die harmonie van die dissipelkring verbreek (vgl 10-11). Jesus weet watter soort mens
Hy in sy dissipelkring opgeneem het deur Judas te gekies het, maar die Skrif moet vervul
word. Volgens Oosterse gasvryheid was tafelgenootskap ‘n belangrike saak. Alhoewel Judas
nog intieme tafelgenootskap van Jesus is, verbreek hy juis die gemeenskapsreél van
tafelgenootskap en steek Jesus in die rug. [19] Jesus sé vooruit wat moet gebeur met die
oog op die bevestiging van die dissipels se geloof wanneer dit later wel gebeur. Wanneer die
verraad hom klaar afgespeel het, en Jesus sy beker gedrink het, moet die dissipels nog besef
Wie Jesus is (vgl 4:26). [20] Moontlik sal Judas se verraad sommige mense agterdogtig maak
teenoor die dissipels wat deur Jesus gestuur is. Dit mag hulle geloofwaardigheid aantas.
Jesus verseker hulle egter: die dissipels is deur Hom gestuur net soos Hy deur sy Vader
gestuur is. En net soos Jesus ontvang moet word, moet die dissipels ook ontvang word, met
die nodige gesag waarmee hulle gestuur is (vgl 5:23; 12:44; 20:21). [21] Die onbeskaamde
en onveranderlike houding van die verraaier ontstel Jesus hewig in sy gees, en Hy sé reguit
dat een van dié wat daar sit Hom sal oorlewer om gedood te word. [22] Dit lok ‘n reaksie van
verslaenheid by die dissipelkring uit. Die fokus val op die vraag wie dit kan wees. [23] Die
dissipel vir wie Jesus baie lief as, 1é regs van Jesus aan by die kop van die perdeskoen- of U-
vormige tafel. Dié lieflingdissipel neem ‘n besondere plek aan tafel in. Moontlik was Petrus
se plek onderaan een van die lang punte van die tafel. [24] Hy beduie vir die lieflingdissipel
om vir Jesus te vra wie dit is wat Jesus bedoel. [25] Die lieflingdissipel leun toe op sy
linkerelmboog ver agteroor tot baie na aan Jesus se bors om saggies en ongemerk moontlik
te vra wie ditis. [26] Jesus noem nie net ‘n naam nie maar beskryf ‘n uitkenningsdaad. Die
Oosterse gasheer het dikwels as ‘n teken van gunsbetoon ‘n porsie brood aan ‘n besondere
gas gegee. Jesus druk toe ‘n stukkie brood in die sous van fyngedrukte vrugte en gee dit aan
Judas seun van Simon Iskariot. Die man is aan die kaak gestel. Die uitkenningsteken het vir
Judas die oomblik van waarheid gebring. [27] Hy neem die stukkie brood aktief en word finaal
deur Satan oorweldig (vgl 2). Dit moet egter nie magies verstaan word nie. Die neem van die
broodjie is net ‘n sigbare teken van sy dislojaliteit teenoor dié rabbi wat hy tog so lank gevolg
het. Jesus sé nog vir Judas om sy planne hoe gouer hoe beter uit te voer. [28] Dat die
dissipels nie geweet het waarom Jesus dit vir Judas gesé het nie, getuig nie van onkunde nie
maar van verslaenheid. [29] Sommige het gedink dat Judas wat die penningmeester van die
groep dissipels was, nog iets vir die res van die feesweek moes gaan koop of dat Jesus hom
gevra het om jets vir die armes te gee, wat die gebruik in die paasfeestyd was. [30] Judas
verlaat nou finaal die gemeenskap met Jesus en sy dissipelkring. Hy is op pad na die



owerhede toe om Jesus te gaan verraai. Die paasfeesmaaltyd is gedurende die laataand
genuttig. Dit was dus al laatnag toe Judas vertrek het. Vir hom was dit ook figuurlik nag.

13:31-35. Jesus se heengaan is naby.

Die volgende agt verse dien as inleiding op Jesus se afskeidsgesprekke met sy dissipels
(13:16,17). Judas is uit en die verlossingsdrama gaan sy finale stadium binne. Jesus sé dat
Hy nou deur sy sterwe heen verheerlik word en dat ook sy Vader daardeur verheerlik word.
Jesus se sterwe en opstanding is die sigbare openbaring van God se majesteit en krag. Die
Vader beseél die werk van sy Seun deur Hom ook te verheerlik in die ewige heerlikheid wat
sonder uitstel (binnekort) aanbreek. [33] Dan kyk Jesus na die dissipels wat moet agterbly
en noem hulle my kinders, wat van sy geneentheid teenoor hulle getuig. Jesus se weggaan
is ophande. Hy is nog net ‘n klein rukkie by die dissipels. Sy weggaan dui sowel op sy sterwe
as op sy hemelvaart, die teruggaan na sy Vader toe. Net soos Jesus vir die Jode gesé het,
sé Hy ook aan die dissipels dat hulle nie kan kom waar Hy heen gaan nie. Die Jode sal Jesus
wanhopig soek om hulle te verlos uit hulle ellende, en die dissipels sal Jesus soek om met
Hom te vereinig. Jesus gaan nou die dood en verhoging in en die dissipels kan Hom nie nou
volg nie. [34] Intussen moet die dissipels dus in ‘n nuwe verhouding met Jesus leef. Daarom
gee Hy aan hulle ‘n nuwe gebod om mekaar lief te hé as kenteken van ‘n nuwe gemeenskap
tussen Hom en hulle. Die nuwe in die liefdesgebod is die Christologiese fundering, die “soos”-
model: Soos Ek julle liefhet, moet julle mekaar liefhé. [35] Die beoefening van die onderlinge
liefde maak die dissipels uitkenbaar teenoor almal. Die kenteken van ware dissipelskap is die
liefde vir mekaar.

13:36-38. Petrus sal Jesus veloén.

Petrus het Jesus se woorde in 33 hierbo verkeerd verstaan. Hy meen dat Jesus se weggaan
moontlik ‘n onderneming vol gevare inhou. Hy is vasbeslote om saam te gaan. Jesus
antwoord Petrus dat hy nie nou saam met Hom die dood kan ingaan nie, maar dat hy Hom
later sal volg wanneer die hereniging met Jesus weer geskied (vgl 14:3). [37] Maar Petrus
verstaan nog steeds nie. Hy dink dat Jesus aan sy moed en durf twyfel en verklaar oormoedig
dat hy selfs met sy lewe sal betaal. [38] In Jesus se daaropvolgende vraag of Petrus regtig
sy lewe vir Hom sal aflé, 1é die ontkennende antwoord reeds verskuil. So ironies: Petrus wat
gewillig is om sy lewe vir Jesus af te 1&, is juis nie in staat om die toets te deurstaan as hy
gevra word of hy vir Jesus ken nie. Jesus verseker hom dat hy wat Petrus is nog voor die
haan kraai reeds drie keer sou ontken dat hy vir Jesus ken.



